
কি হবে বকিলে আর মিছে এতখানি।

কপাল ছাড়া ত পথ নাহি সুবদনি॥

কপালেতে লেখা না কি আছে এই দুঃখ।

তেঁই সে কিছুতে নাহি পাই মনে সুখ॥

তুমি চেষ্টা করিলে কি হইবে সুফল।

তুমি আমি নিমিত্তের ভাগী ত কেবল॥

এখন কিসে কি হয় এস তাই ভাবি।

খেটে যাতে ঘুচে দুঃখ, উঠে সুখরবি॥

যদিও ভাগ্যের ফল তবু চেষ্টা চাই।

চেষ্টায় কিছুও দেখি পাই কি না পাই॥”

তখন রমণী বলে, “কি চেষ্টা দেখিবে।

কোন্ পথ রাখিয়াছ, কোন্ দিকে যাবে॥

সকল পথেই কাঁটা দেছ নিজ হাতে।

সহজে চলিবে, বল, আর কোন্ পথে?

জ্বেলে দি আগুন তব বুদ্ধির কপালে।

না জ্বালাও আর, বুদ্ধি খাটাইব বোলে॥”

অভা বলে, “দিন কত থাক চুপ কোরে

দেখ না কি করি আমি, না ভাব অন্তরে॥

আছয়ে সুযুক্তি এর, এখনি করিব।

চেষ্টা সে যা হােক্, কেন অকারণ ভাব॥

করেছি যে ঋণ তাহা হবে পরিশােধ।

তা ছাড়া হাতেও রবে, মানহ প্রবােধ॥

